
Kontrak perdagangan Islam bebas helah, ketidakadilan

By Prof Madya Dr Zuhaimy Ismail
MANIPULASI sistem ekonomi merosakkan ibadat umat Islam dengan memasukkan
riba. Umat Islam mesti sedar semua ini dan perlu bertindak secara bijak
untuk memerangi masalah riba.
  Adalah tidak wajar untuk merosakkan sistem riba dengan memusnahkan
institusi berkenaan kerana musuh akan menjadi semakin kuat. Pendekatan
kita adalah meninggalkan riba dan menggunakan dinar emas.
  Insya-Allah, tanpa permintaan sistem kewangan kufar akan hancur dengan
sendirinya. Saranan mantan Perdana Menteri, Tun Dr Mahathir Mohamad supaya
umat Islam cuba menggunakan dinar emas sebagai mata wang bagi perdagangan
antarabangsa mesti diterima dengan serius.
  Dinar emas mampu menggantikan dolar Amerika. Dinar emas dengan izin
Allah mampu menjadi ejen mengembalikan kesatuan dan kekuatan umat Islam.
  Umat Islam seharusnya berusaha mengembalikan sistem yang bebas riba dan
satu pendekatan yang mesti dimulakan adalah menggunakan dinar emas dan
melepaskan diri daripada sistem mata wang janji seperti dolar Amerika,
euro dan yen.
  Di Malaysia, usaha ini nampaknya bersepadu antara institusi swasta dan
kerajaan. Jika pihak swasta seperti Islamic Mint Sdn Bhd atau Royal Mint
Sdn Bhd aktif dalam percetakan dinar emas, institusi zakat dan pendidikan
boleh menyumbang ke arah meningkatkan pemahaman masyarakat mengenai dinar
emas.
  Masyarakat perlu memiliki dinar emas dan dirham perak dan membayar zakat
menggunakan dua komoditi itu seperti yang disyariatkan. Setiap pusat zakat
di seluruh negara harus menjejaki langkah yang diambil Pusat Zakat
Selangor supaya umat Islam boleh membayar zakat menggunakan dinar emas.
  Satu hari insya-Allah kita dapati kekayaan sebenar berada di tangan umat
Islam. Ummah di seluruh dunia mesti membuka langkah menuju ke arah
membebaskan diri dan komuniti masing-masing daripada dibelenggu dalam
penjara riba.
  Selaku pengerusi Pertubuhan Persidangan Islam (OIC), Malaysia diletakkan
sebagai wira untuk memperjuangkan kedaulatan seluruh umat Islam. Tanpa
usaha untuk mencari alternatif kepada dolar atau euro, umat Islam terus
menyerahkan kekayaan, kebebasan dan kewibawaan bangsa dan agama kita ke
tangan kuasa kufar.
  Tanpa mengembalikan penggunaan dinar emas dan dirham perak, bagi
menggantikan wang janji, umat Islam terus bersubahat dengan sistem riba
dan terpaksa terpalit dengan riba yang diperangi Allah dan Rasul-Nya.
  Dalam artikel sebelum ini, kita bincangkan pentingnya umat Islam kembali
kepada tradisi membangunkan komuniti dengan seorang Amir yang berperanan
menjaga kesejahteraan setempat.
  Demi mengembalikan dinar emas elemen kepemimpinan ini amat penting.
Infrastruktur kepemimpinan umat Islam di negara kita mantap dengan
didukung institusi kesultanan yang menjaga kebajikan agama Islam.
  Kepemimpinan harus membabitkan diri secara langsung bagi meningkat dan
menggalakkan perdagangan di kalangan umat Islam menggunakan dinar emas.
Beberapa infrastruktur perlu dibangunkan.
  Umar Vadillo selaku pelopor dan pengasas dinar emas banyak membuat
penulisan mengenai perdagangan Islam dan mengenai kontrak perdagangan dan
komersial. Antara buku beliau adalah The end of Deviation in Islam, The
End of Economics dan Fatwa on Paper Money.
  Umat Islam perlu melihat kembali bagaimana perdagangan dilakukan oleh



komuniti pertama dan tidak perlu mengislamkan sistem kapitalis seperti
yang banyak berlaku sekarang. Konsep pengislaman kini melahirkan apa yang
diistilahkan sebagai ̀ pengislaman kapitalis'.
  Kita semua tahu dinar emas adalah mata wang yang dirujuk oleh Allah
dalam kitab-Nya dan ia mampu mengukuhkan ekonomi umat Islam malah menjana
ekonomi baru. Jika kita diberi peluang untuk berdagang dan berniaga dalam
suasana yang diredhai Allah tentulah umat Islam boleh berjaya.
  Ini adalah bidang baru dan banyak penyelidikan perlu dijalankan. Kontrak
perniagaan dalam Islam selalunya begitu mudah tidak seperti kontrak yang
digunakan sistem komersial sekarang ini.
  Sering kali pengguna menandatangani kontrak yang kabur dan tidak
difahami dengan perenggan yang sering dicetak dalam tulisan halus yang
sukar dibaca dan difahami.
  Perhatikan kontrak insurans, kad kredit dan kontrak pinjaman ada
pelbagai percetakan halus di mana ia boleh digunakan untuk kepentingan
sebelah pihak saja. Dalam agama Islam, semua kontrak mestilah mudah, jelas
dan tidak ada elemen ketidakadilan.
  Kontrak perdagangan yang diamalkan agama Islam sentiasa membabitkan
penulisan (mesti dicatat) dengan disertakan dengan saksi seperti yang
diperintah Allah dalam kitab suci-Nya.
  Kontrak yang tertulis mesti menjaga keadilan kedua-dua pihak. Penulisan
kontrak dengan disaksikan beberapa saksi melindungi banyak perkara yang
mungkin timbul.
  Dalam sistem konvensional, sebarang masalah dan kemusykilan yang timbul
daripada kontrak, diselesaikan dengan mengemukakan percanggahan ini kepada
mahkamah yang dibentuk dalam sesebuah negara.
  Kita dapati institusi kewangan, insurans dan kehakiman saling berkait
antara satu sama lain tetapi masyarakat biasa sering tidak terbela. Dalam
amalan Islam, sebarang percanggahan kemukakan kepada kadi (hakim) yang
dilantik Amir.
  Usaha sama antara kepemimpinan (amir), pengeluar dinar emas, pedagang
dan pihak kadi harus dimulakan, dengan senarai ahli pedagang atau peniaga
yang berjaya dalam perdagangan dan pelaburan qirad diketahui oleh
masyarakat.
  Dari sini secara beransur-ansur, kita akan bangunkan komuniti yang
mempercayai antara satu sama lain dan kekayaan dibawa untuk dimanfaat oleh
masyarakat.
  Sebab itulah pasar bebas Islam amat diperlukan dalam usaha mengembalikan
dinar emas dengan setiap peniaga menjadi aset yang membawa kekayaan kepada
masyarakat. Cuba bayangkan jika pengusaha pakaian di Kelantan membawa
pakaiannya ke Johor Bahru untuk dijual, di manakah harus dia pergi untuk
menjual pakaiannya?
  Sebenarnya pedagang menjadi aset kepada komuniti umat Islam dan perlu
dilindungi. Pihak amir memastikan kemudahan perniagaan disediakan.
Penghakiman dan perundangan di pasar perlu dibentuk oleh pihak kadi
berasaskan kepada teks perundangan Islam tulen dengan mengikuti sunnah
Rasulullah dan berasaskan rekod penghakiman yang sahih iaitu daripada al-
Quran dan kitab sahih seperti Al-Muwatta imam Malik dan Al-Mudawwana
karangan Imam Sahnun, dan rekod komuniti pertama.
  Walaupun ramai umat Islam tidak arif mengenai kontrak, kontrak yang
diamalkan dalam Islam amat mudah, jelas dan bebas daripada helah dan
ketidakadilan.
  Seperti yang dikatakan, dalam kontrak pembelian rumah, kenderaan atau
insurans digunakan hari ini, sering ada perenggan yang ditulis halus atau
terlalu banyak untuk difahami oleh peminjam atau pelanggan.
  Sebarang kegagalan rancangan komersial, yang menerima bebannya adalah
pengusaha dan pemilik bangunan yang terpaksa meneruskan pembayaran hutang



bersama riba.
  Apa yang jelas adalah institusi kewangan tetap memungut hutang bersama
faedah dan kegagalan menjelaskan hutang menyebabkan hak milik harta
berpindah kepada institusi kewangan.
  Perundangan Islam melarang sebarang kontrak yang tidak adil dan memihak
kepada sesuatu pihak saja.
  Risiko perdagangan mesti ditanggung bersama. Misalnya dalam perdagangan
atau pinjaman qirad risiko ditanggung bersama antara pedagang dan pelabur
dan keuntungan dibahagi daripada keuntungan bukan daripada modal.
  Umat Islam bertanggungjawab mengembalikan keadilan ini dan kita umat
terpilih untuk menjadi khalifah di muka bumi ini.
  Islam secara beransur-ansur boleh membangunkan semula bentuk kontrak
yang dihalalkan Allah. Umat Islam seharusnya dididik semula mengenai apa
itu shirkah (Islamic partnership - usahasama secara Islam) dan qirad
(pinjaman perdagangan Islam).
  Ekonomi dinar emas memerlukan kita mengerti apa itu kontrak komersial
seperti kontrak urusan jual beli, sewaan, tawlia (perpindahan
tanggungjawab kepada sesuatu ejen), deposit dan yang lain mengikut batasan
serta segala kemungkinan yang dibenarkan mengikut syarak.
  Persediaan kita untuk membangunkan ekonomi baru bagi menggantikan
kontrak yang dibangunkan berasaskan kepada hutang riba mesti dilakukan
dengan teliti. Kontrak yang dibentuk tentulah pasti bebas daripada riba.
  Sistem ekonomi spekulatif membayangi segala bentuk perdagangan yang
memang jelas ada dalam sistem ekonomi berteraskan dinar emas. Telah lebih
200 tahun umat Islam dipaksa menerima pakai sistem ekonomi wang kertas dan
langsung lupa dengan sistem ekonomi yang jauh lebih jelas.
  Ekonomi Islam bebas daripada manipulasi, bebas daripada pengambilan
deposit, bebas daripada tipu helah. Umat Islam menjalankan perdagangan
dengan usaha yang disertakan elemen ibadat.
  Sudah menjadi amalan komuniti umat Islam untuk melakukan ibadat sedekah
dan ini banyak kita boleh lihat di pasar Islam. Peniaga sering akan
memberi lebih daripada apa yang dibayar dan menyebut ini sedekah pakcik
dan makcik.
  Perhatikan tradisi ini makin lama makin hilang di kalangan komuniti kita
sekarang ini. Dalam urusan perniagaan sekarang unsur ibadat sudah
beransur-ansur terhakis. Sayang!.
                                (END)

